
Ներածություն 
 

  Դպրոցի և ընտանիքի համագործակցությունը նպատակասլաց և երկարատև աշխատանք է, 

որն ամենից առաջ ենթադրում է ընտանիքի , երեխայի ընտանեկան դաստիարակության 

պայմանների ու յուրահատկությունների բազմակողմանի և համակարգված 

ուսումնասիրություն: Այդ երկու ինստիտուտների համագործակցությունը և 

փոխներգործությունը մանկավարժական գործընթացի բոլոր փուլերում պետք է 

կազմակերպվեն պլանավորված ու համակարգված ձևով: Ծնողները և ուսուցիչները նույն 

երեխաների դաստիարակներն են: Հետևաբար երեխայի կրթության կազմակերպումն ու   

դաստիարակությունն արդյունավետ կլինեն միայն նրանց համագործակցության 

պայմաններում, երբ ձևավորվեն կրթության կազմակերպման և դաստիարակության 

գործընթացի միասնական նպատակներ, ձգտումներ ու հայացքներ, համատեղ ուժերով 

մշակվեն դաստիարակչական խնդիրներն ու դրանց լուծման ուղիները:  

Հետազոտական  աշխատանքի նպատակն է ուսումնասիրել դաստիարակության գործընթացը  

ընտանիքում և վերլուծել դպրոց-ընտանիք համագործակցության դերը դպրոցականի 

կրթության կազմակերպման և դաստիարակության գործում։  

 Դպրոցների մանկավարժական կոլեկտիվները իրենց առաքելությունը պետք է տեսնեն ոչ 

միայն սովորողներին գիտելիքներ տալու, այլ բարոյական, մարդասիրական հատկանիշներով 

օժտված, ազգային և համամարդկային արժեքներ կորղ քաղաքացիների, հասարակությունը 

նպաստ բերող ու գործուն անհատների դաստիարակման մեջ: Այդ առաքելությունը կարելի է 

իրագործել միայն մանկավարժական կոլեկտիվի, սովորողների և նրանց ընտանիքների հետ 

սերտ համագործակցության պայմաններում:  

Թեմայի արդիականությունը: Երեխայի հետազոտման, նրա լավագույն որակների և 

հատկությունների բացահայտման ու զարգացման հարցերում դպրոցի և ընտանիքի 

փոխներգործության շարժառիթն այդ կառույցների ընդհանուր հետաքրքրություններն են: 

Դրանք օգնում են ուսուցիչներին և ծնողներին՝ համատեղ ջանքերով երեխայի ինքնորոշման, 

ինքնակառավարման, խոչընդոտների ու դժվարությունների հաղթահարման համար 

անհրաժեշտ որակների ու հատկությունների ձևավորման պայմաններ ստեղծել: Կրթության և 

դաստիրակության ոլորտում տեղի ունեցող բարեփոխումները միտված են անհատի` 21-րդ 

դարին համահունչ ձևավորման ու զարգացմանը: Պետք է նշել, որ բոլոր ժամանակներում 

հաստատուն է անհատի զարգացմանը ուղղված գործընթացներում մանկավարժական ճիշտ 

մոտեցման ցուցաբերումը ինչը անհրաժեշտ է և՛ դպրոցում, և՛ ընտանիքում, և՛ սոցիալական 

տարբեր միջավայրերում: Ընտանիքը և դպրոցը եղել և մնում են առաջնային 

սոցիալականացման դաստիրակչական նշանակություն ունեցող կարևոր խնդիրներ, որոնց 

համագործակցությունը բացառիկ դեր ունի դպրոցականի  կրթության կազմակերպման և 
դաստիրակության գործում: Համագործակցությունը արդիական է քանզի այն 

հնարավորություն է տալիս համատեղ քննարկել երեխայի ուսումնաճանաչողական 

ձեռքբերումները, բացահայտել խոչընդոտները և ստեղծել դաստիարակչական միասնական 

միջավայր: Խնդիրն արդիական է նաև ընտանիքում, դպրոցական համակարգում տեղի ունեցող 

փոփոխությունների, դպրոց- ընտանիք համագործակցության հնարավորությունների 

բացահայտման տեսանկյունից:  

 

Հետազոտության նպատակը: ՈՒսումնասիրել դաստիարակության գործընթացը ընտանիքում և 

վերլուծելով դպրոց- ընտանիք համագործակցության դերն այդ գործընթացում` նպաստել 

երեխայի կրթության արդյունավետ կազմակերպմանը: 
 

Հետազոտության խնդիրներն են՝  
 

 ՈՒսումնասիրել դաստիարակության գործընթացի բովանդակությունը և էությունը 

 ՈՒսումնասիրել և վերլուծել կրթության կազմակերպման և դաստիարակության 

գործընթացը  դպրոցում:  

 ՈՒսումնասիրել ընտանիքի դերը դպրոցականի կրթության կազմակերպման և 
դաստիարակության  գործում:  

 ՈՒսումնասիրել և ներկայացնել դպրոց-ընտանիք համագործակցության 

հնարավորությունները  դպրոցականի կրթության կազմակերպման և 
դաստիարակության գործում:  

 Իրականացնել փորձարարական աշխատանքներ հիմնախնդիրների վերաբերյալ, 

վերլուծել դրանց արդյունքները:  

 

Դաստիարակության գործընթացի բովանդակությունը և էությունը 
 

Դաստիարակության գործընթացի ճիշտ ու լրիվ իրականացումը ենթադրում է ունենալ 
դաստիարակության հստակեցված բովանդակություն:  

Արդի ժամանակաշրջանում աշխարհի շատ երկրներում դաստիարակության 

բովանդակությունը ներառում է անձի համակողմանի զարգացումը, աշխարհայացքի 

ձևավորումը, մտավոր, բարոյական, աշխատանքային, գեղագիտական, ֆիզիկական, 

իրավական, տնտեսագիտական, էկոլոգիական զարգացման գործընթացները, աշակերտական 

կոլեկտիվների գործունեությունը, արտադասարանային, արտադպրոցական 

դաստիարակչական աշխատանքների համակարգը:  

Դաստիարակության բովանդակության համակարգի մեջ կարելի է ընդգծել տվյալ ազգի, 

ժողովրդի ավանդույթների, սովորույթների, նաև կրոնաբարոյական դաստիարակությունը:  

Դաստիարակության բովանդակությունն ընդգրկում է նաև գիտելիքների, կարողությունների ու 

հմտությունների համակարգը, անձի որակական գծերը, վարքի կայուն սովորույթները և այլն:  

Դաստիարակության բովանդակությունը ներառում է կոլեկտիվիստի, քաղաքացու, ապագա 

ընտանիքի ղեկավարի, անձի գործնականության, նախաձեռնողականության, 

գործարարության ձևավորումը և այլն:  

  Դաստիարակություն որոշակի տեխնոլոգիաների համակարգ է, որն ուղղված է երեխայի անձի 

նպատակաուղղված ձևավորմանը։ Հասարակական, արտադրական, մշակութային կյանքին 

նախապատրաստելու համար։  

 Դաստիարակությունը իրականացվում է ընտանիքի և դպրոցի համատեղ գործունեության 

ընթացքում, նախադպրոցական և արտադպրոցական հաստատություններում, 

հիմնարկություններում, մանկական, երիտասարդական, հասարակական 

կազմակերպություններում։  

 Դաստիարակությունը հասարակական կյանքի համընդհանուր անհրաժեշտ կատեգորիա է։ 
Սերտորեն կապված է ուսուցման հետ։ Դաստիարակության հիմնական եղանակներն են՝ 

ընտանեկան և հասարակական։  
 Բովանդակությունը, մեթոդներն ու ձևերը պատմականորեն պայմանավորված են 

հասարակարգի առջև ծառացած խնդիրներով ն նրա շահերով։ Դաստիարակությունը 

վերնաշենքային երևույթ է։ Նրա նպատակներն ու խնդիրները որոշվում են հասարակական 

հարաբերություններով։  
 Նախնադարյան հասարակարգում դաստիարակության կազմակերպված օջախներ չկային։ 
Երեխաները, մասնակցելով մեծահասակների աշխատանքներին, ձեռք էին բերում կենսափորձ 

և զարգանում ֆիզիկապես։  Ստրկատիրական հասարակարգում կազմակերպված 

դաստիրակություն էին ստանում ունևոր ընտանիքի երեխաները։  
Դեմոկրատական հասարակարգում դաստիարակությունը նոր բնույթ է ստացել։ Փոխվել են 

նրա բովանդակությունն ու մեթոդները։ Հասարակությունը իր կարևոր խնդիրն է համարում 

անհատի բազմակողմանի զարգացումը, նրա մտավոր, բարոյական, աշխատանքային, 

ֆիզիկական և գեղարվեստական դաստիարակություն։ Ուսումնադաստիարակչական 

հաստատություններից կարևորագույնը դպրոցն Է։ Անձի ձևավորման համար կարևոր է 

հասարակական միջավայրը, գեղարվեստական գրականությունը, թատրոնը, կինոն, 

հեռուստատեսությունը։ Մանկական ու երիտասարդական կազմակերպությունները   
 

երեխաներին մասնակից են դարձնում հասարակական գործունեությանը, զինում նրանց 

քաղաքականապես և գաղափարապես1։  

Ըստ դաստիարակության բովանդակության առանձնացնում են դաստիարակության հետևյալ 
տեսակները՝  

 մտավոր,  

 աշխատանքային,  

 ֆիզիկական,  

 բարոյական,  

  հոգեբանաբարոյական,  

  գեղագիտական,  

  իրավական,  

 հայրենասիրական,  

 սեռային և սեռական,  

 տնտեսագիտական,  

 բնապահպանական  

 ընտանեկան,  

 կրոնական,  

 հասարակական (նեղ իմաստով),  

 հակասոցիալական,  

 շտկողական (կորեկցիոն):  

 

Դաստիարակության տեսությունն ուսմունք է դաստիարակության երևույթների, փաստերի, 

դրանց արտաքին ու ներքին կապերի, դաստիարակության սկզբունքների ու մեթոդների, 

դաստիարակության բովանդակության ու օրինաչափությունների, դաստիարակության 

կազմակերպման ձևերի մասին: 

  Դաստիարակության պրոցեսում աճող սերունդները պետք է յուրացնեն այն, ինչ արդեն 

կուտակվել է հասարակության կողմից, այսինքն` յուրացնեն իրենց զարգացման մակարդակին 

հասցված գիտելիքները, տիրապետեն որոշակի աշխատանքային կարողությունների, 

յուրացնեն հասարակության վարքի նորմերն ու փորձը և մշակեն կյանքի մասին հայացքների 

որոշակի համակարգ:  

Դաստիարակությունն ավագ սերունդների կողմից նոր սերունդներին հասարակական-

պատմական փորձի փոխանցման պրոցեսն է նրանց կյանքի ու աշխատանքի 

նախապատրաստելու նպատակով, որն անհրաժեշտ է հասարակության հետագա զարգացումն 

ապահովելու համար:  

Դաստիարակության տեսությունը ներառում է մի շարք տերմիններ (եզրեր), որոնց իմաստի 

իմացությունը շատ կարևոր է: Այդ տերմիններից են հասկացությունը, դրույթը, կոնցեպցիան, 

վարկածը, փորձարարությունը, վերլուծությունը, սինթեզը և այլն: Մարդու դաստիարակությունը 

մանկավարժական լայն իմաստով նպատակաուղղված պրոցես է:  

Մանկավարժական գիտության զարգացրած դաստիարակության կոնցեպցիայում քիչ դեր չի 

հատկացվում մարդու սեփական ակտիվությանը, մարդ, որը դաստիարակության ոչ միայն 

օբյեկտն է, այլ նաև սուբյեկտը:  

Դաստիարակության գործընթացում հսկայական դեր է կատարում դաստիարակի կողմից 

ներկայացվող պահանջների ընդունումը և գիտակցումը մարդու կողմից, այսինքն` դրանց 

նկատմամբ դրական վերաբերմունքի ձևավորումը. վերջինս ստեղծվում է այդ պահանջների 

խելացիության, արդարացիության, հիմնավորության, դրանց հետևելու ցանկության 

վերածվելու միջոցով: Հսկայական դեր է խաղում մարդու կողմից կյանքում անձնական 

նպատակներ դնելը, այդ նպատակների կատարմանը հասնելու ձգտումը, իր մեջ այնպիսի 

որակների մշակումը, որոնք անհրաժեշտ են դրանց հասնելու համար: Ընդ որում անձի 

ամենամեծ ակտիվությունը նկատվում է այն ժամանակ, երբ մարդն սկսում է լրջորեն մտածել 

ինքնադաստիարակության մասին, մշակելով իր ինքնակատարելագործման ծրագիրը, 

մոբիլիզացնում է իր կամքը և այդ ծրագրի կատարման համար ծախսելով բավականին ջանքեր, 

ինքն ակտիվորեն ձևավորում իր անձը:   

  Դաստիարակությունը դաստիարակողի և դաստիարակվողների նպատակաուղղված, 

նպատակասլաց գործունեության ընթացքն է, որի շնորհիվ լուծվում են դաստիարակվողների 

անձի ձևավորման, զարգացման հիմնախնդիրները: Կարելի է ասել` դաստիարակությունը 

նպատակասլաց ներգործությունների ամբողջական համակարգ է: Այն մանկավարժական 

գիտության շատ դժվարին  

բնագավառներից է, որն ունի մի շարք առանձնահատկություններ:  

 Առաջին առանձնահատկությունը այն է, որ նրանում հանդես են գալիս օբյեկտիվ և սուբյեկտիվ 

գործոններ: Օբյեկտիվ գործոններն այն պայմաններն են, որոնցում գործում ու ապրում է անձը 

(դաստիարակվողը), իսկ սուբյեկտիվ գործոնը դաստիարակողի արվեստն է, նրա 

մանկավարժական վարպետությունը: Մինչև դաստիարակությունը սկսելը դաստիարակողն 

ինքն իրեն քննում է, թե կարող է արդյոք իրականացնել իր սանի դաստիարակությունն ու 

ապահովել բարձր արդյունք: Ահա այդ նպատակով յուրացնում է դաստիարակության 

տեսությունն ու պրակտիկան, հետևում է առաջավոր, հարուստ փորձ ունեցող դաստիարակների 

գործունեությանը: Լրջորեն ուսումնասիրում է դաստիարակվողի հոգեբանությունը, 

սոցիալական, քաղաքական, տնտեսական այն պայմանները, որոնցում նա ապրում է: Բացի այդ 

ամենից, հաշվի է առնում դաստիարակվողի տարիքային ու անհատական 

առանձնահատկությունները և նոր միայն գործողության մեջ դնում դաստիարակության 

գործընթացը:  

 Դաստիրակության երկրորդ առանձնահատկությունը նրա արդյունքի` միանգամից չերևացող 

կողմն է: Դաստիարակության արդյունքը միանգամից չի հայտնվում, ինչպես շատ շուտ երևում 

կամ հայտնվում է ուսուցման գործընթացի արդյունքը: Աշակերտին բացատրված, 

պարզաբանված ուսումնական նյութը, երեք օր հետո, նա վերարտադրում է ուսուցչին: Վերջինս 

լսում, արժեվորում է արդյունքը, մինչդեռ դաստիարակության գործընթացի արդյունքն այդպես 

արագ չի բացահայտվում:  

Դաստիրակության գործընթացի երրորդ առանձնահատկությունը նրա երկարատևությունն է: 

Պետք է մշտապես իմանալ, որ մարդու դաստիարակությունը մեկ օրվա, մեկ տարվա գործ չէ: 

Այն երկար ու ձիգ տարիների ներգործությունների, ազդեցությունների, դաստիարակի 

տքնաջան աշխատաքի և ինքնադաստիարակության արդյունք է: Դաստիարակությունը պետք է 

բոլորին` անկախ սեռից, տարիքից, ռասսայից, դեմքից, դիրքից, խելքից, պաշտոնից:  

 Դաստիրակության չորրորդ առանձնահատկությունը նրա անընդհատությունն է 

(պերմանենտությունը): Դեպքից դեպք իրականացվող դաստիարակությունը լավ արդյունք տալ 
չի կարող: Միալն տոնահանդեսները, միայն արտադասարանային, արտադպրոցական 

միջոցառումները (որոնք նույնպես կարևոր են) չեն կարող ապահովել դաստիարակության 

գործընթացի «ջրաղացի» մշտական առատ հոսող ջուրը: Դաստիարակության գործընթացը 

նպատակասլաց, նպատակաուղղված, պլանավորված, ծրագրավորված, անընդհատ ծավալվող 

գործունեություն է: Կարելի է ասել` այն (դաստիարակող գործունեությունը) իր բնույթով նման է 

հավերժական շարժիչի:  

 Դաստիրակության գործընթացի հինգերորդ առանձնահատկությունը նրա համալիր 

(կոմպլեքսային) բնույթն է: Այդ ասելով պետք է հասկանալ դաստիարակության նպատակի, 

խնդիրների, բովանդակության, սկզբունքների, մեթոդների, հնարների ու միջոցների, 

դաստիարակության ձևերի զուգակցված կիրառումը: Ոչ միայն այդքանը, այլ նաև 

դաստիարակությունն իրականացնողների (ընտանիք, դպրոց, շեֆ կազմակերպություններ, 

հասարակություն և այլն) ջանքերի զուգակցված միասնական ձևով գործադրումն է: Միայն այս 

կերպ կարելի է հասնել հաջողության:  

Դաստիրակության գործընթացի վեցերորդ առանձնահատկությունը նրա երկկողմանի բնույթն 

է: Այսինքն` դաստիարակության գործընթացն ունի ներգործությունների երկու ուղղություն.  

  դաստիրակողից դեպի դաստիրակվողները  

 դաստիրակվողներից` դեպի դաստիրակողը:  

 Սա յուրօրինակ համագործակցություն է, որի ընթացքում իրենց անձը ձևավորում ու 

զարգացնում են ոչ միայն դաստիարակվողները, այլ նաև դաստիարակողը: Այսպիսի 

գործընթացում և´ դաստիարակողը, և´ դաստիարակվողներն իրականացնում են անձնական և 

ընդհանուր դաստիարակություն: Նշանակում է` և´ դաստիարակողը, և´ դաստիարակվողներն 

իրենց փոխազդեցություններում  ստանձնում են սուբյեկտի (կամ սուբյեկտների) դեր: Ուրեմն 

դաստիարակության գործընթացում մերթ դաստիարակողն է դառնում սուբյեկտ, մերթ 

դաստիարակվողը: Միայն այդպիսի գործունեությունը, փոփոխվող և փոխկապակցված նման 

փոխազդեցությունը կարող է ապահովել դաստիարակության բարձր արդյունք:  

 Դաստիրակության գործընթացի յոթերորդ առանձնահատկությունը նրա ամբողջական բնույթն 

է: Այդ նշանակում է` դաստիարակվողներին դաստիարակել ոչ թե մեկ ուղղությամբ, այլ 

դաստիարակության ընդհանուր համակարգի բաղկացուցիչ մասերի բոլոր ուղղություններով, 

մտավոր, բարոյական, աշխատանքային, գեղագիտական, ֆիզիկական, իրավական, 

տնտեսագիտական, էկոլոգիական և այլն:  

Այնուհետև` հասնել յուրաքանչյուր դաստիարակվողի մեջ հասարակական վարքի, բարոյական 

հատկանիշների, ընտանիքի ղեկավարի կերպարի, քաղաքացիական, հայրենասիրական, 

ինտերնացիոնալիստական, հումանիստական զգացմունքների, աշխարհայացքի և այլնի 

ձևավորմանը: Եվ հետո` լուծել նրա (դպրոցականի) կրթական, դաստիարակչական և 

զարգացման խնդիրները:  

Դաստիարակության գործընթացն ունի շատ բարդ կառուցվածք: Նրա համակարգի 

յուրաքանչյուր բաղադրամաս իր հերթին կարող է հանդիսանալ առանձին համակարգ և 

բովանդակել իրեն հատուկ բաղադրամասեր (կոմպոնենտներ):  

Դաստիարակության գործընթացի կառուցվածքը ենթադրում է դաստիարակության նպատակի 

առկայություն. առաջադրված նպատակին հասնելու համար համապատասխան խնդիրների 

առաջադրում և լուծում. դաստիարակության բովանդակություն, նրա որևէ բաղադրամասի 

ուղղությամբ իրականացվող դաստիարակության համար մեթոդների, հնարների, միջոցների 

ճիշտ ընտրություն և ենթադրվող արդյունքներ. դաստիարակչական գործընթացի 

արդյունավետության վրա ազդող պայմաններ և այլն:  

 Այսպիսով, դաստիարակության գործընթացը շատ բարդ, շարունակական, անընդհատության, 

դինամիկ, դիալեկտիկական գործընթաց է:  

 Դաստիարակության բովանդակությունը, նրա բաղադրամասերը իրականացվում են 

համապատասխան մեթոդներով: Դաստիարակության բաղադրամասերը և մեթոդները 

փոխադարձ կախվածություն ունեն: Ավելին, դաստիարակության գործընթացի բոլոր 

բաղադրամասերի միջև ևս կան և´ կապեր, և´ կախումներ: Դաստիարակողը, 

դաստիարակության մեթոդները, հնարները կիրառում է տարբեր ձևերով: Դրանց ընտրությունը 

և կիրառումը պայմանավորված են դաստիարակողի վարպետությամբ, ստեղծված իրավիճակով 

և սովորողների տարիքային ու անհատական առանձնահատկություններով: 

Դաստիարակության գործընթացում կախվածությունն ու կապերը (փոխադարձ) ընդգրկում են 

նաև դաստիարակի գործունեությունը, նրա յուրահատկությունները:  

Դաստիարակության գործընթացում այս կամ այն մեթոդի ընտրությունը և կիրառումը կախում 

ունեն դաստիարակության բաղադրամասի (օրինակ` մտավոր, բարոյական 

դաստիարակության և այլն) նպատակից, խնդիրներից, տվյալ դեպքում այն բաղադրամասից, 

որից իրականացվում է դաստիարակությունը, իսկ բաղադրամասն էլ կախում ունի կիրառվող 

մեթոդներից, հնարներից ու միջոցներից, իսկ դրանք բոլորը` դաստիարակությունն իրագործող 

դաստիարակից ու դրա (դաստիարակության) համար ստեղծված պայմաններից: Այս ամենը 

վերստին հաստատում են դաստիարակության գործընթացի դիալեկտիկական բնույթը:  

Ճիշտ չի միայն մեկ կամ երկու մեթոդով իրականացնել դաստիարակության այս կամ այն 

բաղադրամասը: Տվյալ դեպքում որևէ բաղադրամասից դաստիարակության իրականացումը 

ենթադրում է մի շարք մեթոդների կամ մեթոդների խմբերի զուգակցված գործադրում: 

Սովորողի կրթության կաղմակերպման և  դաստիարակության  իրականացման համար 

չափազանց կարևոր է ուսուցչի անընդհատ համագործակցությունը ծնողի կամ նրա 
օրինական ներկայացուցիչների ըետ: 
 

Ընտանիքի դերը դպրոցականի դաստիարակման գործընթացում 
 

   Դպրոցականի դաստիարակությունն սկսվում է իր ապրած միջավայրի սոցիալական փորձի, 

ընդունված վարքագծի կանոնների, փոխհարաբերությունների, հասարակության մասին  

գիտելիքների, բարոյական արժեքների, կյանքի մասին հայացքների յուրացմամբ, որոնց 

շնորհիվ նա օրըստօրե բացահայտում է իրեն ու իր շրջապատը, սկսում է գիտակցել իր 

պատկանելիությունն ընտանիքին, դպրոցին, քաղաքին ու հայրենիքին: Հենց այդ միջավայրն է, 

որ երեխային ստիպում է դրսևորել արժանավայել պահվածք, հարգել մարդու հիմնարար 

իրավունքներն ու ազատությունը, լինել մարդասեր, հանդուրժող,դրսևորել 

աշխատասիրություն,հնարամտություն, նպատակադրվածություն և գնահատել սեփական և 

այլոց աշխատանքը: Սակայն նշված որակները ժամանակակից դպրոցականի մեջ ձևավորելը 

հնարավոր է միայն դպրոցի և ընտանիքի փոխհամաձայնեցված գործելակերպի ու 
արդյունավետ համագործակցության պարագայում, երբ առկա է փոխադարձ հարգանքի, 

աջակցության, միմյանց նկատմամբ վստահության, համբերատարության ու 

հանդուրժողականության մթնոլորտ: Հայտնի է, որ  դպրոցականի սոցիալականացումն 

առավելապես իրականանում է երկու հաստատություններում` ընտանիքում և դպրոցում: 

Ընտանիքն է երեխային փոխանցում իր ազգի սոցիալ-պատմական փորձը, բարոյական 

արժեքները, ավանդույթներն ու սովորույթները, իր ամենօրյա գործելակերպով, 

դատողություններով սովորեցնում շրջապատի նկատմամբ լինել բարյացկամ, գթասիրտ, 

վարժեցնում է հասարակության մեջ ընդունված կանոններին:  

Չնայած այդ ամենին, ընտանեկան դաստիարակությունը կրում է տարերային բնույթ, ի 

տարբերություն դպրոցի, ուր դաստիարակությունը մանկավարժորեն նպատակաուղղված է: 

ընթանում է տարեկիցների և ուսուցիչների մասնակցությամբ:  

  Այնուամենայնիվ ժամանակակից հասարակության մեջ երեխաները և՛ ընտանիքներում և՛ 
դպրոցներում պիտի ստանան միասնական ու ներդաշնակ դաստիարակություն: Ոչ՛ ծնողները, 

ոչ՛ուսուցիչները չեն կարող մեկուսացված փոխանցել այն բոլոր գիտելիքները, հմտությունները 

և արժեքները, որոնք անհրաժեշտ են երիտասարդներին` հասարակության մեջ պատշաճ 

կերպով ինտեգրվելու համար: Ընտանիքն ու դպրոցը երկուստեք հաճախ սկսում են կորցնել 

կողմնորոշումը` կանգնելով այնպիսի բարդ խնդիրների առաջ, ինչպիսիք են` 

գերտեղեկատվությունը և զանգվածային լրատվության միջոցների կողմից առաջարկվող 

այլընտրանքային մոդելները: Այդ տեսակետից գերխնդիր է դառնում երեխաների, ծնողների ու 

դպրոցների միջև գործարար ու նպաստավոր համագործակցության կառուցումը:  

Դպրոց-ընտանիք ճիշտ փոխհարաբերությունները նպաստում են անհրաժեշտ գիտելիքների 

ձեռքբերմանը և անհատի արժեքային համակարգի ձևավորմանը: Դպրոց- ընտանիք 

համագործակցությունը ժամանակակից դպրոցում բնորոշվում է նաև մեկ այլ օբյեկտիվ 

պահանջներով ու անհրաժեշտությամբ:  

Այն ենթադրում է .  

 Ողջ հասարակության կրթադաստիարակչական մակարդակի բարձրացմանն ուղղված 

աշխատանքներ,  

 Ընտանիքի կրթական մակարդակի բարձրացմանն ուղղված աշխատանքներ, 

ընտանիքում դաստիարակչական աշխատանքների ու ձևերի շտկում,  

 Սովորողի ուսման, դաստիարակության հարցերում ընտանիքի, դպրոցի, 

հասարակության պատասխանատվության բարձրացում,  

 

 Այսպիսով` դպրոց-ընտանիք համագործակցությունը մի գործընթաց է, որը չի ավարտվում 

ուսումնառության այս կամ այն տարում, այլ շարունակական է և ներգրավված 

կրթադաստիարակչական ամբողջական գործընթացի մեջ, և նրա ապահովումը` ժամանակակից 

պայմաններում դպրոցի, ընտանիքի, հասարակության զարգացման տեսանկյունից 

կարևորագույն նպատակ է համարվում:  

   Դպրոցում ուսումնադաստիարակչական ճիշտ դրվածքի համար անպայման պետք է իմանալ, 

թե ինչպես է դաստիարակվում երեխան ընտանիքում, ինչպիսի՞ գործնական հմտություններով 

է  եկել դպրոցական կոլոկտիվ, ինչու՞մն է կայանում երեխային շրջապատող մարդկանց 

դաստիարակչական ներգործությունների թույլ և ուժեղ կողմերը, համաձայնեցվում է արդյո՞ք 

ընտանեկան դաստիարակությունը դպրոցում տարվող դաստիարակության սկզբունքների ու 
մեթոդների հետ և նմանատիպ այլ հարցեր: Դպրոցի ուսուցչի և ծնողների հետ 

համագործակցությունը կարևոր նախադրյալ և մանկավարժական պայման է` ապահովելու 

համար երեխաների համակողմանի դաստիարակությունը և իրականացնելու դպրոցի կրթական 

նպատակները: Դպրոցի և ընտանիքի համագործակցությունն արդիական է, քանի որ երեխայի 

բազմակողմանի դաստիարակությունը պայմանավորված է միմյանց նկատմամբ երկկողմանի 

վերաբերմունքի բնույթով, որի հիմքում պետք է լինեն` վստահության, փոխադարձ հարգանքի, 

փոխօգնության, օժանդակության, համբերատարության և հանդուրժողականության 

սկզբունքները: Ընտանիք-դպրոց համագործակցության նպատակը երեխայի` ինքնորոշման, 

ինքնակառավարման, առօրյա կյանքի խոչընդոտների ու դժվարությունների հաղթահարման 

համար անհրաժեշտ կարողությունների ձևավորումն է: Պարզ է, որ այս խնդիրների լուծումը 

պահանջում է կոլեկտիվ ջանքեր, որոնք ցանկալի արդյունք կտան այն ժամանակ, երբ 

ընտանիքն իմանա, թե ինչ է անում դպրոցը, իսկ դպրոցն իմանա, թե ինչ պայմաններում և 

ինչպես է դաստիարակվում երեխան ընտանիքում:  

  Այդ է պատճառը, որ  դպրոցի ուսուցիչները մշտական կապ են պահպանում ընտանիքների 

հետ: Նրանք երեխաների դաստիարակության մեջ հենվում են ընտանիքի վրա, 

համագործակցում ծնողնորի հետ, մշակում համատեղ ծրագրեր և գտնում դրանց 

իրականացման արդյունավետ եղանակներ:  

Քննարկենք  դպրոցականների ծնողների հետ աշխատելու առավել տարածված ձևերը.  

 Համադպրոցական, դասարանական ծնողական ժողովները  

 Դպրոցականի տուն կատարվող այցերը  

 Աշխատանքը ծնողական ակտիվի հետ  

 Ծնողների մանկավարժական լուսավորությունը և այլն:  

   Ծնողական ժողովների կազմակերպումը դպրոց-ընտանիք համագործակցության 

ամենատարածված ձևն է: Ծնողական ժողովներն անց են կացվում ուսումնական տարվա 

սկզբին և ուսումնական կիսամյակի վերջին` դասարանում ուսումնադաստիարակչական 

աշխատանքի վիճակի և խնդիրների հետ ծնողներին ծանոթացնելու նպատակով: Այդ 

ժողովներում քննարկվում են դպրոցում և ընտանիքում երեխաների դաստիարակման կարևոր 

հարցերը: Հարկավոր է, որ ուսուցիչը  չսահմանափակվի միայն առաջադիմության 

արդյունքների և կարգապահության վիճակի մասին ինֆորմացիա տալով: Կարևոր է ծնողներին 

ծանոթացնել ընտանեկան դաստիարակության փորձի հետ, նրանց օգնել ավելի լավ իմանալու 

երեխաների դաստիարակության բարդ հարցերը:  

  Դպրոցականի տուն կատարվող այցերը  դպրոցում աշակերտների ծնողների հետ 

անհատապես աշխատելու ամենատարածված և արդյունավետ ձևն է: Տուն այցելելու դեպքում 

ուսուցիչը ծանոթանում է իր աշակերտի կյանքի պայմաններին, պատկերացում է կազմում 

աշակերտի բնավորության, նրա հետաքրքրությունների ու հակումների, մեծերի և փոքրերի հետ 

նրա փոխհարաբերությունների մասին: Կանոնավոր կերպով աշակերտների տները այցելելով`  

ուսուցիչը աշակերտների վերաբերյալ արժեքավոր նյութ է կուտակում, ուսումնասիրում է 

երեխաների և ծնողների մեջ ստեղծված փոխհարաբերությունները, պարզում, թե 

աշակերտները տանը ինչպես են անցկացնում իրենց ազատ ժամանակը: Դրա հետ մեկտեղ նա 

հասնում է այն բանին, որ աշակերտների մեջ բարոյական անհրաժեշտ հատկություններ 

ձևավորելու գործում ծնողները դառնան դպրոցի մերձավոր օգնականները:  

   Ծնողների մանկավարժական լուսավորությունը միջոցով ծնողները մանկավարժական 

գիտելիքներ են ձեռք բերում ոչ միայն ժողովների և կոնֆերանսների, զեկուցումների և 

դասախոսությունների ժամանակ, այլև օգտվելով երեխաների դաստիարակությանը նվիրված 

գրականություներից: Վերջին տարիներին ստեղծվել է, այսպես կոչված ծնողական պարտադիր 

ուսուցումը, որի հիմնական նպատակը կայանում է գիտամեթոդական աշխատանքների 

անցկացումը և որն իր մեջ ներառում է տարրաբնույթ ձևեր հոգեբանամանկավարժական 

գիտելիքների հանրամատչելիության տարածումը ծնողների մեջ: Օրինակ, լայն տարածում է 

ստացել`<<երիտասարդ մայրերի դպրոցը>>, որտեղ մանկավարժական գիտելիքների հիմքում 

ընկած են այն կանայք, որոնք կամ ապագա մայրեր են կամ էլ ունեն դպրոցահասակ երեխաներ: 

Նրանք ուսումնասիրում են երեխաների ֆիզիկական զարգացման, սանիտարահիգիենիկ 

խնամքի մասին հարցեր, տիրապետում են նրանց խոսքի զարգացման մեթոդիկայի և այլն:  

Ժամանակակից դպրոցում, բացի վերը նշված համագործակցության ավանդական ձևերից, 

կիրառվում են նաև ոչ ավանդական ձևեր` թեմատիկ խորհրդատվություններ, ծնողական 

ընթերցումներ, ծնողական երեկոներ, ծնողական մրցույթներ, ծնողական թրեյնինգներ և այլն: 

Համագործակցության այս ձևորից յուրաքանչյուրն ունի իր նպատակը և որոշակի խնդիրներ, 

սակայն դրանք բոլորն էլ իրենց հերթին ունեն մեկ ընդհանուր նպատակ` ավելի լավ ճանաչել 

սեփական երեխային, ավելի շատ կիրառական գիտելիքներ ձեռք բերել երեխային ճիշտ 

դաստիարակելու ուղղությամբ, օգնել երեխային ինքնորոշվելու, փորձել հասկանալ նրա 

հոգեվիճակը, ավելի մոտ գտնվել նրա աշխարհին, հասկանալ նրա ներաշխարհը: 

Տեղեկատվական-հաղորդակցական տեխնոլոգիաների օրըստօրե զարգացումը մեծապես 

նպաստում է դպրոց-ընտանիք համագործակցության արդյունավետության բարձրացմանը: 

Ներկայումս ծնողները համակարգչի միջոցով կարող են տեղեկատվություն ստանալ իրենց 

երեխաների առաջադիմության մասին  էլեկտրոնային մատյանի միջոցով: Սա ևս 

ժամանակակից դպրոցի համագործակցության ձևերից է և ունի լայն կիառություն: Այսպիսով, 

դպրոցի և ընտանիքի համագործակցությունը երկկողմանի երկարատև ու նպատակասլաց 

գործընթաց է,այն ունի մեկ նպատակ` երեխայի համակողմանի և ներդաշնակ զարգացում և 

դաստիարակություն,և պետք է կազմակերպվի պլանավորված ու համակարգված: 

 

Դպրոց-ընտանիք համագործակցության ժամանակակից խնդիրները և միջոցները 

 
  Դպրոցի ուսուցչի և ծնողների  համագործակցությունը կարևոր նախադրյալ ու 

մանկավարժական պայման է` սովորողի կրթության կազմակերպման և ընտանեկան 

դաստիարակության համար: Դպրոցի և ընտանիքի համագործակցությունն արդիական է, քանի 

որ երեխայի բազմակողմանի դաստիրակությունը պայմանավորված է միմյանց նկատմամբ 

երկկողմանի վերաբերմունքի բնույթով, որի հիմքում պետք է լինեն վստահության , փոխադարձ 

հարգանքի, փոխօգնության, օժանդակության, համբերատարության և 

հանդուրժողականության սկզբունքները:  

Դպրոցի և ընտանիքի համագործակցության նպատակը երեխայի` ինքնորոշման, 

ինքնակառավարման, առօրյա կյանքի խոչընդոտների ու դժվարությունների հաղթահարման 

համար անհրաժեշտ կարողությունների ձևավորումն է: <<Ես գրեթե չեմ լսել, - գրում է Ա.Ս. 

Մակարենկոն, - որ ծնողներն ասեն մենք պետք է դաստիրակենք, ինչու  է դպրոցը խանգարում: 

Եվ չեմ էլ լսել, որ ինչ որ  մանկավարժ ասի, դպրոցը պետք է դաստիրակի, ինչու է ընտանիքը 

խանգարում: Ընդհակառակը, դպրոցը պահանջում է, որ ծնողները դաստիրակեն երեխաներին, 

իսկ ծնողներն այդ բանը սպասում են դպրոցից>>: Այս փոխադարձ պահանջները դեռևս ցավոք 

դիտվում են  դպրոցում: Սակայն պարզ է, որ այս խնդրի լուծումը պահանջում է կոլեկտիվ 

ջանքեր որոնք ցանկալի արդյունք կտան այն ժամանակ երբ առկա է  անընդհատ և սերրտ 
համագործակցություն ուսուցփի և ծնողի միջև: Նոր տնտեսվարման պայմաններում 

քաղաքական, սոցիալտնտեսական, հասարակական և մշակութային համապարփակ 

փոփոխություններով պայմանավորված հայ ընտանիքներում առավել նկատելի են դառնում 

սոցիալ- հոգեբանական տարաբնույթ ճգնաժամային երևույթները, որոնք էապես խոչըդոտում 

են դպրոց- ընտանիք համագործակցության կայացմանը: Ընտանեկան ճգնաժամը 

հիմնականում արտահայտվում է նրանում, որ ընտանիքն օրեցօր ավելի վատ է իրականացնում 

իր  հիմնական գործառույթը` երեխայի դաստիրակությունը: Դրա պատճառ կարող է լինել այն, 

որ. 

 Բարձրակարգ մասնագետների մեծամասնությունը կորցնում է իր աշխանքը և դառնում 

գործազուրկ,  

 Ընտանիքի նյութական միջոցները հայթայթելու համար շատ ընտանիքի հայրեր մեկնում 

են արտագնա աշխատանքի ,  

 Շատ ծնողներ ստիպված սկսում են աշխատել ցածրակարգ իրենց մասնագիտութանը 

չհամընկնող ոլորտներում և մասնավոր աշխատանքի չնորմավորված 

աշխատաժամանակով պայմանավորված` օրվա ընթացքում երեխայի հետ գրեթե չեն 

շփվում:  

  Իսկ ինչ կարող է առաջարկել հումանիստական դաստիրակությունն ընտանիքի ճգնաժամը 

հաղթահարելու և նրա հետ համագործակցությունը ակտիվացնելու համար: Միակ  միջոցը 

վարպետ մանկավարժի ճկուն և հաստատուն գործելակերպն է, ով իր գործունոությունն 

ընտանիքի նկատմամբ վերակառուցում է նոր պայմաներին համապատասխան:  

Ներկայումս  դպրոցներում որպես ընտանիքի հետ համագործակցության հիմնական 

միջոցները, կիրառվում են դասարանական ծնողական ժողովները և ծնողների անհատական 

խոհրդատվության տարբեր ձևերը: Ծնողական ժողովը ծնողների հետ աշխատանքի հիմնական 

ձևն է, որի միջոցով լուծվում են դասարանական կոլեկտիվի հիմնախնդիրները: Ծնողական 

ժողովների ժամանակ համագործակցության կայացման առումով էական նշանակություն ունի 

ուսուցչի  հաղորդակցման ոճն իրենց աշակերտների ծնողների հետ, ուսուցչի մենախոսությունը 

պետք է իր տեղը զիջի ծնողների հետ երկխոսութանը,  առկա խնդիրների շուրջ, անկեղծ 

մտահոգությանը, որի ընթացքում երկու կողմերը միմյանց հետ փոխանակում են կարծիքներ, 

առաջարկներ, համատեղ որոնում երեխաների դաստիրակության արդյունավետ ուղիներ:  

Ծնողների խորհրդատվության ժամանակակից դպրոցի ու ընտանիքի համագործակցության 

ամեմաարդիական և պահանջված եղանակն է: Ծնողների  մեծամասնությունն 

ինքնակրթությանը համար ժամանակ չի ունենում և սովորաբար խորհրդատվության համար 

դիմում է հենց դպրոցին: Խորհրդակցության հիմնական նպատակը ծնողների ձգտումն է ` 

ավելի խորը և օբյեկտիվ պատկերացում ունենալ իր երեխայի առաջադիմության, վարքագծի 

հետ կապված խնդիրների մասին, լսելու պրոֆեսոիանալ մանկավարժի դիտարկումներն ու 

խորհուրդները և ըստ այդմ, առավել որոշակիացնելու կամ շտկելու, վերակազմակրպելու 

սեփական դաստիրակչական հնարները:  

Սակայն կան այլ միջոցներ ևս, որոնք այսօր հազվադեպ են գործադրվում: Դրանցից են`  

 մանկավարժական փորձի փոխանակման համաժողովները,  

 ծնողների հետ հարց ու պատասխանի երեկոները, դասախոսություններն ու զրույցները,  

 դպրոցական կոլեկտիվի և ընտանիքի անդամների հանդիպումները  

 կլոր սեղան-քննարկումններ  

 բանավեճերը` տարբեր մասնագետների մասնակցությամբ:  

 

 Երեխայի դաստիրակության հարցում ծնողների և ուսուցիչների ցանկությունները համընկնում 

են և նրանք գործադրում են որոշակի ջանքեր`ծնող-ուսուցիչ համագործակցությունն առավել 

արդյունավետ դարձնելու համար:  

 Սակայն դպրոցի և ընտանիքի համագործակցության առավել արյունավետ կլինի եթե.  

 ծնողները պարբերաբար և անմիջականորեն շփվեն ուսուցչի հետ, այլ ոչ թե` ժողովից 

ժողով և միայն երեխայի օրագրում արված նշումներից տեղեկանան նրա 

ուսումնադաստիրակչական առօրյաի մասին,  

 ուսուցիչը  դասարանում առկա բոլոր դժվարությունների մասին տեղեկացնի ծնողներին, 

որպեսզի նրանք էլ այդ խնդիրներին տանը հատուկ ուշագրություն դարձեն,   

 ծնողները երեխայի ցանկացած դաստիրակչական խնդրի լուծումն ընտրեն ուսուցչի 

խորհորսդները լսելուց հետո,  որպեսզի ուսուցիչը իր հերթին այդ խնդրի լուծմամբ 

զբաղվի ուսուցման գործընթացում,  

 ուսուցիչը հաղորդակցվի ծնողների հետ, այցելի նրանց  տուն ` ծանոթանալու երեխայի 

ընտանեկան պայմաններին, ընտանիքում տիրող մթնոլորտին և միջանձնային 

փոխհարաբերություններին  

 ուսուցիչը ծնողների հետ անհատական զրույցների ժամանակ բացի երեխաների վարքի 

կամ առաջադիմության մասին հաշվետվությունից, նրանց հաղորդի հոգեբանական և 

մանկավարժական բնույթի խորհուրդները։  
 

 Սովորողի կրթության կազմակերպման և ընտանեկան դաստիարակության համար շատ 

կարևոր է ծնողների ներգրավումը դպրոց: Երբ ծնողը ներգրավված է զավակի կրթության 

գործընթացում, աշակերտն ունի ավելի բարձր ակադեմիական առաջադիմություն, 

քննությունների և թեստերի ավելի լավ արդյունքներ: Այդ նույն ժամանակ բարելավվում է 

հաճախման ցուցանիշը, աշակերտի մոտ զարգանում են սոցիալական հմտությունները և նրա 

վարքը դրական է դառնում ինչպես տանը, այնպես էլ դպրոցում: Սրանք այն շատ կարևոր 

գործոններն են, որոնք ազդում են աշակերտի վրա ինչպես դպրոցում ուսանելիս, այնպես էլ 

ապագա մասնագիտական գործունեության ընթացքում: Սակայն, ինչպե՞ս կարող են ծնողները 

արդյունավետ ներգրավվել դպրոցական կյանքին, և ինչպես կարող է դպրոցը նպաստել նրանց 

ներգրավվածությանը: Իրականում, ի՞նչ է նշանակում «ծնողների ներգրավվածություն»: 

«Ծնողների ներգրավվածություն» տերմինը նշանակում է միասնական և անընդմեջ 

պատասխանատվություն աշակերտի հաջողությունների և ուսման բարելավմանը ինչպես 

տանը, այնպես էլ դպրոցում: Այն միավորում է ծնողներին և ուսուցիչներին, որպեսզի նրանք 

միահամուռ ուժերով նպաստեն աշակերտի ակադեմիական առաջադիմության բարելավմանը:       

Ծնողների ներգրավվածություն նշանակում է ծնողների մասնակցություն կանոնավոր, 

բազմակողմանի կապերում, աշակերտի ուսման գործընթացում և դպրոցի այլևայլ 

միջոցառումներին:  Ծնողները կարևոր դեր են խաղում որդու ուսման գործընթացում. 

 Ծնողները մասնակցում են դպրոցի կազմակերպած միջոցառումներին. 

 Ծնողները զավակների ուսման գործընթացում ներգրավված են որպես լիիրավ 

գործընկերներ և մասնակցում են երեխայի կրթության մասին որոշումների ընդունմանը  

 Դպրոցական միջոցառումներին հնարավորինս շատ մասնակցություն.   

 Երեխայի կողմից լավ կատարված աշխատանքի խրախուսում և գովաբանում ծնողի 

կողմից.  

  Դպրոցի համար ռեալ պահանջների նախանշում.  

 Ուսուցիչների հետ կանոնավոր հանդիպումներ և իրենց երեխաների առաջընթացի 

քննարկում.  Տնային առաջադրանք կատարելիս աշակերտին օգնության ցուցաբերում.  

Տնօրենների և ուսուցիչների համար ծնողի ներգրավումը դպրոցական կյանքում նշանակում է.   

 Ծնողներին իրենց երեխաների առաջընթացի մասին համապատասխան 

տեղեկատվությամբ ապահովում.  

   Ծնողների համար տեղեկատվության հաղորդում դպրոցի միջոցառումների մասին.  

Պարբերաբար հանդիպումների կազմակերպում աշակերտների առաջընթացի 

քննարկման նպատակով. 
  Կարևոր է իմանալ, որ «ծնող» ասելով չպետք է հասկանալ միայն մայր կամ հայր: Ծնող կարող 

ենք անվանել այն բոլոր անձանց, ովքեր ներգրավված են երեխայի դաստիարակման գործում: 

Որպես օրենք, հայրն ու մայրը հոգում են երեխայի դաստիարակման ու կրթության համար, 

սակայն նրանցից բացի, հաճախ երեխայի դաստիարակման հարցում պատասխանատվություն 

են կրում տատիկը, պապիկը, մորաքույրը, հորաքույրը, հորեղբայրը, խորթ մայրը, խորթ հայրը, 

խնամակալը, դայակը և այլն: Այս փաստաթղթում «ծնող» տերմինը նկատի ունի բոլոր այն 

անձանց, որոնք պատասխանատու են երեխայի դաստիարակման ու բարօրության համար:  

Ի՞նչ է ծնողների ներգրավվածության արգելքը:  Հաճախ դպրոցները ծնողներին չեն 

ներգրավում իրենց գործունեության մեջ, մտածելով, որ նրանք գլուխ չեն հանի դրանից: «Սա 

արդեն նախնական սխալ կարծիք է: Ուսուցիչները գտնում են, որ ընտանիքները չեն 

ցանկանում մասնակցություն ունենալ, այնինչ, իրականում ընտանիքները չգիտեն ինչպես 

մասնակցել» հայտարարեց Կարեն Սալինասը (դպրոցի, ընտանիքի և հասարակության հետ 

գործընկերության կենտրոնի կապերի տնօրեն, Ջոն Հոպկիսի համալսարան, դպրոցում 

ծնողների ներգրավվածությանը ամենաազդեցիկ աջակցողներից մեկը): Իր հերթին ծնողները 

երբեմն ձեռնպահ են մնում դպրոցի կյանքին ներգրավումից, քանի որ նրանք ազատ ժամանակ 

քիչ ունեն: 
  Սովորողի կրթության կազմակերպման և ընտանեկան դաստիարակության համար մեծ 

հիմնախնդիր է հաղորդակցման պակասը դպրոցի և ընտանիքի միջև: Ծնողները գտնում են, որ 

նրանց դպրոցում սիրով չեն սպասում: Սա, մասնավորապես, հաճախ բացասական փորձի 

հետևանք է, որը մտածելու տեղիք է տալիս, որ ծնողի ներգրավվածությունը դպրոցական 

կյանքին դրական արդյունք չի տալիս: Չնայած հաղորդակցության ոլորտում գոյություն 

ունեցող արգելքներին, ինչպես դպրոցները, այնպես էլ ծնողները ցանկանում են որ 

հարաբերություններն ավելի հետաքրքիր դառնան, եթե դա ի օգուտ աշակերտների կլինի: Public 

Agenda-ի ոչ կուսակցական հետազոտական և անալիտիկ կազմակերպության կողմից 2003 

թվականին անցկացրած 25-ից ավելի հասարակական կարծիքի հետազոտման վերլուծությունը 

ցույց տվեց, որ մանկավարժների 65 տոկոսի կարծիքով իրենց աշակերտների համար ավելի լավ 

կլիներ, եթե նրանց ծնողներն ավելի շատ լինեին ներգրավված, իսկ 72 տոկոսը գտնում է, որ 

երեխաները, որոնց ծնողները չեն մասնակցում դպրոցի ընթացիկ գործընթացներին, 

ընդհանրապես ծնողներից չեն ստանում այնքան ուշադրություն, որքան ցանկալի կլիներ –

Johnson & Duffett, 2003): Դպրոցները, որոնք հաջողության են հասել ծնողների 

ներգրավվածության հարցով, միայն ներգրավվածության պարզ սահմանումների 

շրջանակներում չեն գործում: Նրանք չեն սահմանափակվում միայն ժողովներին ներկա կամ 

միջոցառումներին սեփական ցանկությամբ ներգրավված ծնողների հաշվարկներով, ավելորդ 

քանակով. նրանք ավելորդ կողմնորոշված չեն այնպիսի պահանջներին, ինչպիսիք են ծնողի 

ստորագրությունը աշակերտի տնային առաջադրանքում: Նրանք հավատում են, որ աշակերտի 

հաջողությունը դպրոցի և ընտանիքի ընդհանուր հետաքրքրությունն է, ուսման պրոցեսում 

ծնողին գործընկեր են համարում, իսկ հետագայում այս գործընկերության ուժեղացման 

կոնկրետ ուղիներն են որոշում: Հաջորդ մասում ծնողների ներգրավվածության ոլորտում եղած 

հիմնխնդիրների լուծման երեք ճանապարհ է ներկայացված. 

 հաղորդակցման բարելավում,  

 ծնողների ներգրավվածության նշանակության մասին դպրոցի աշխատակազմի և 

ընտանիքի գիտակցության բարձրացում, և հաղորդակցման բարելավում, 

 անհատականացում: 

  Դպրոցի և ընտանիքի միջև երկկողմանի, կանոնավոր հաղորդակցումը երեխայի զարգացմանը 

նպաստող կարևոր գործոններից մեկն է: Արդյունավետ հաղորդակցման համար անհրաժեշտ է, 

որ ուսուցիչը և ծնողը միմյանց հետ տեղեկություններ փոխանակեն: Մեծ մասամբ տեղեկության 

հաղորդման համար արդյունավետ միջոցներ են մշակված, օր. տեղեկագրեր, կայքէջեր և 

դպրոցի տեղեկատվական վահանակներ, որտեղ համապատասխան նյութեր/ուղերձներ են 

տեղադրվում: Հաճախ դպրոցներում մշակված են նմանատիպ մեխանիզմներ ծնողների ակտիվ 

հետադարձ կապի ապահովման նպատակով: Որոշ դպրոց ձգտում է ծնողների 

ներգրավվածությունը ծնողի աչքով քննարկել: Կարելի է կազմակերպել ծնողական ժողովներ և 

սեմինարներ ոչ թե դպրոցում, այլ ինչ որ տեղ՝ հարևանությամբ, դպրոցի շատ աշակերտների 

բնակատեղին մոտ: Դպրոցից դուրս ժողովների անցկացումը կնպաստի ծնողների և դպրոցի 

միջև լարվածության վերացմանը: ծնողների արդյունավետ հաղորդակցություն հաղորդակցու 

թյուն դպրոցի աշխատակազմի և ծնողների գիտակցության բարձրացում անհատականացում   

Մանկավարժները պետք է խրախուսեն ծնողներին, նրանց տեղեկացնեն, թե ի՞նչ է կատարվում 

երեխայի կյանքում, խոսեն այն ընթացիկ պրոցեսների մասին, որոնք կարող են ազդեցություն 

գործել դպրոցում երեխայի առաջընթացի վրա: Հանրակրթական հաստատությունը հստակ 

տեղեկություն պետք է հաղորդի ծնողներին սպասվող արդյունքների մասին, դպրոցի 

պլանավորած միջոցառումների, գոյություն ունեցող կարգապահական նորմերի, գնահատման 

գործիքների և դպրոցի նպատակների մասին: Տնօրենը և ուսուցիչը ծնողների հետ դրական 

հաղորդակցման կանոնավոր գրաֆիկ պետք է կազմեն:: Դպրոցը պետք է ապահովի ծնողների 

հետ առաջին շփման դրական լինելը: Երբ ծնողի և դպրոցի հաղորդակցումը կանոնավոր և 

արդյունավետ է, աճում է ծնողների ներգրավվածությունը, նրանց կողմից դպրոցի գնահատումը 

բարձրանում է և ձևավորվում է դպրոցի նկատմամբ դրական կապվածություն: Բնական է, 

օգտագործված ռազմավարությունները հարմարեցված պետք է լինեն դպրոցական 

հասարակությանը: Եթե ընտանիքները չունենան որակավոր համացանց, եթե էլ-փոստով 

չստանան հղումներ ՝ հաղորդակցությունը չի կարող բարելավվել: Դպրոցները 

հաղորդակցության այնպիսի ստրատեգիաներ պետք է կիրառեն, որոնցում կարևոր 

ասպեկտները ծնողների համար հասկանալիորեն հաղորդվելն է, և նրանց խրախուսելը դեպի 

զարգացած և ակտիվ ներգրավում: Հաղորդակցումը բարելավելու նպատակով, կարելի է 

առաջարկել հետևյալ ակտիվությունները. 

 Հանդիպե'լ և ջերմորեն ընդունել ծնողին 

 Շենքի պլանը փակցրե՛լ՝ հեշտ կողմնորոշվելու համար 

 Դպրոցի մուտքում կախե՛լ հայտարարությունների գրատախտակ 

 Խրախուսե՛լ կամավոր ծնողներին 

 Սահմանել հաղորդակցման ձևը 

 Ծնողներին բաժանե՛լ հարցաշար, որպեսզի իմանաք նրանց հետաքրքրության ոլորտը 

 Ծնողներին բաժանե'լ հարցաշար՝ երեխայի և ընտանիքի մասին տեղեկություն 

ստանալու նպատակով 

 Հայտարարությունների ցուցատախտակ 

 Պլանավորե՛լ բաց դռների օր / ծնողի օր 

 Գնահատե'լ ծնողների հետ հանդիպման արդյունավետությունը 

 Տարածե'լ «դրական տեղեկությունները» ծնողների համար 

 Լինել նախաձեռնող ծնողների հետ կապ հաստատելիս 

 Ծնողին հաղորդեցե՛լ տեղեկություն 

 Ծնողներին տալ նյութեր 

 Ստեղծեցե՛լ կայք-էջ 

 Ծնողին ուղարկեցե՛լ նամակ կամ E-mail- (նամակ՝ էլեկտրոնային տեսքով) 

 Զրուցե՛լ հեռախոսով 

 Ուղարկեցե՛լ հաղորդագրություն 

 Օգտագործել սոցիալական կայքերը 

 Կազմակերպել սպորտային մրցույթ (ուրախ մրցույթներ ծնողների մասնակցությամբ 

 

Սոցիոլոգիական հարցման արդյունքների ամփոփում և վերլուծություն 
  

  Սոցիոլոգիական հարցումը կատարվել է 2 եղանակով՝ բանավոր և համացանցային բաց 

հարցման միջոցով: Հարցմանը մասնակցել են ուսուցիչներ և ծնողներ: Ընդհանուր ուսուցիչների 

քանակը կազմել է 15 հոգի:  

Հարցման արդյունքներն այսպիսին են՝  
 

1. Ի՞նչ ձևեր և մեթոդներ եք կիրառում ընտանիք-դպրոց համագործակցության գործում:  

Ծնողական ժողովներ-50% 

Անհատական խորհրդատվու թյուն-40% 

Ծնողավարման ձևերի ծանոթացում -10% 
 

 Հարցվողների մեծամասնությունը գտնում է, որ ընտանիք-դպրոց համագործակցությունը 

պետք է տեղի ունենա ծնողների հետ պարբերաբար հանդիպումների և 

ուսումնադաստիարակչական գործընթացի դիտարկման, դրա խթանման գործիքակազմի 

միջոցով: Կապի միջոցով ծնողներին իրազեկվում են դպրոցում տեղի ունեցող 

փոփոխությունների, ուսումնական նոր ծրագրերի մասին: Փոխադարձ խորհրդատվությամբ և 

պարբերական հանդիպումների միջոցով հնարավորություն է ստեղծվում խնդիրների 

բարձրացման և տրամաբանական լուծման ուղիների բացահայտման համար: 
 
2. Ի՞նչ խնդիրների եք բախվում ընտանիքների հետ համագործակցելիս:  

Խնդիրներ  
 

 
 

Անտեղյակությու ն - 30% 

Սոցիալական և բարոյահոգեբանական - 45% 

Դասերի ճիշտ կազմակերպում տանը - 20%  

Յուրովի/տարբեր - 5% 

 Հարցվողները տվել են առաջացող խնդիրների հետ կպաված տարբեր պատասխաններ, որոնք 

ներառում են հետևյալը.  

 Անտեղյակություն, ինֆորմացիայի ոչ ճիշտ ընկալում,  

 Սոցիալական եւ բարոյահոգեբանական խնդիրներ  

 Տանը դասերի ճիշտ և հստակ կազմակերպման հետ կպված խնդիրներ  

 Տարբեր ընտանիքներին հատուկ յուրովի խնդիրներ, որոնց պետք է մոտենալ 

հնարավորինս ուշադիր և զգույշ՝ չվիրավորելու ընտանիքի ինքնասիրությունը:  

 

3. Ըստ Ձեզ ինչպե՞ս է ազդում ուսուցիչ-ծնող կապը դպրոցականի դաստիարակության վրա: 

 

 

 
 

 

Ազդեցություն. 
Դրական - 100% 

Բացասական - 0% 

 
  Բոլոր հարցվողները դրական պատասխան են տվել հետևյալ հարցին.  

 դպրոցականի դաստիրակության գործում ուսուցիչ- ծնող կապը կարևոր է, 

  ուսուցիչ- ծնող կապը ունի դրական և դինամիկ զարգացում, եթե հիմնված է առողջ 

տրամաբանության վրա՝ հօգուտ երեխայի,  

 երբ ծնողը ներգրավված է երեխայի կրթության գործընթացում, աշակերտն ունի ավելի 

բարձր ակադեմիական առաջադիմություն։ Սա օգնում է ուսուցչին պարբերաբար 

ստանալ սպառիչ տեղեկություն երեխայի մասին,  
 որքան ծնողը իրազեկված է երեխայի դպրոցական առօրյայից, այնքան երեխան ավելի 

զգոն է թե՛ դասապատրաստման և թե՛ պահվածքի հարցում, 

  եթե դպրոցականը  կապված է ուսուցչի հետ՝ տրված հանձնարարություններն էլ ավելի 

պարտաճանաչ է կատարում: 

 

4. Որո՞նք են ուսուցիչ-ծնող համագործակցության համար կարևոր գործոնները  

Գործոններ 
Անմիջական շփում - 30% 

Ընդհանուր կարծիք - 40% 

Հետևողականու թյուն - 15% 

Հարգանքը միմյանց նկատմամբ - 15% 

 
Մանկավարժները և ծնողները ունեն ընդհանուր նպատակներ և առանց նրանց 

համագործակծության՝ երեխայի կյանքը լիարժեք չէ։ Դպրոցը երեխային տալիս է գիտական 

գիտելիքներ և իրականության նկատմամբ դաստիարակում գիտակցական վետաբերմունք։ 
Ընտանիքն էլ իր հերթին ապահովում է կյանքի պրակտիկ փորձը։ Ընտանիքում ձևավորում և 

մշակում են մարդկանց կարեկցելու կարողությունը։ Անձի ներդաշնակ զարգացման համար այս 

երկու որակներն էլ խիստ անհրաժեշտ են։  
Այստեղ հարցվողները կարևորել են մի քանի գործոն: Դրանք են.  

 պարզ, անմիջական շփումը և ինֆորմացիայի հասանելի տրամադրումը,  

 միևնույն խնդիրների նկատմամբ ընդհանուր կարծիքին եզրահանգելը,  

 մշտական կապը և հետևողական լինելը,  

 հարգանք միմյանց նկատմամբ,  

 փոխադարձ վստահությունը և կրթական չափորոշիչների պահանջների նկատմամբ 

ընդհանուր մոտեցումները:  

 

Եզրակացություն 
 

  Դպրոցի և ընտանիքի համագործակցությունը նպատակասլաց և երկարատև աշխատանք է, 

որն ամենից առաջ ենթադրում է ընտանիքի, երեխայի ընտանեկան դաստիարակության 

պայմանների ու յուրահատկությունների բազմակողմանի և համակարգված 

ուսումնասիրություն: Այդ երկու ինստիտուտների համագործակցությունը և 

փոխներգործությունը մանկավարժական գործընթացի բոլոր փուլերում պետք է 

կազմակերպվեն պլանավորված ու համակարգված ձևով:  

Ընտանիք-դպրոց համագործակցությունը նպաստում է դաստիարակչական միասնական 

տարածքի ստեղծմանն ու ընտանեկան և դպրոցական դաստիարակության ինտեգրմանը և 

կարող է ներդրվել ներդպրոցական կառավարման համակարգումորն ելնպաստում է սովորողի 

կրթության արդյունավետ կազմակերպմանը: 
Մեր կողմից կատարված սոցիալական հարցման արդյունքում հանգեցինք հետևյալ 
եզրակացություններին.  

 Ընտանիք-դպրոց համագործակցության հիմնական մեթոդներն են.  

 ծնողական ժողովների հաճախակի իրականացումը  



 17 

 ծնողների հետ անհատական խորհրդատվության կազմակերպումը  

 ծնողներին ծնողավարման ձևերի ծանոթացումը  
 

 Սովորողի կրթության կազմակերպման և ընտանեկան դաստիարակության համար կարևոր է 

որ դպրոցի, ուսուցչի և ծնողի համար լինի մեկ գլխավոր նպատակ՝ այն է խթանել այն 

գործոնների զարգացումը, որոնք բխում են երեխայի շահերից։  

 Ընտանիքների հետ համագործակցելիս առաջանում են որոշակի խնդիրներ, որոնցից 

կարևորագույն են համարվում. 
 Սոցիալական: Երբ կան երեխաներ որոնց ընտանիքում չկան բավարար միջոցներ, որ 

երեխան ապահովվի անհրաժեշտ պարագաներով դպրոց հաճախելիս:  

 Բարոյահոգեբանական: Այստեղ բախվում ենք այն փաստին, որ երբեմն ծնողները 

երեխաների չեն սովորեցրել մանկուց ղեկավարել իրենց ցանկությունները, ծնողները չեն 

ընդունում իրենց երեխայի թույլ կողմերը, չեն ցանկանում լսել ուսուցչի բողոքներն իրենց 

երեխայի մասին։  
 

 Դպրոցականի դաստիարակության վրա ուսուցիչ-ծնող կապը ազդում է դրականորեն: Ծնողի 

ներգրավվածությունը օգնում է  դպրոցականին լինել ավելի պատասխանատու, ընկալել 

կարևորը և ունենալ բարձր առաջադիմություն: Ուսուսիչ-ծնող համագործակցության համար 

կարևոր գործոններ են հանդիսանում մշտական անմիջական շփումը, հետևողականությունը, 

վստահությունը և գիտակցական վերաբերմունքը:  

 Ծնողական ժողովների ժամանակ համագործակցության կայացման առումով էական 

նշանակություն ունի դասվարների հաղորդակցման ոճն իրենց աշակերտների ծնողների հետ, 

դասվարի մենախոսությունը պետք է իր տեղը զիջի ծնողների հետ երկխոսությունը առկա 

խնդիրների շուրջ,անկեղծ մտահոգությանը, որի ընթացքում երկու կողմերը միմյանց հետ 

փոխանակում են կարծիքներ, առաջարկներ, համատեղ որոնում երեխաների դաստիրակության 

արդյունավետ ուղիներ:  

 Ծնողը պետք է ունենա մեծ ցանկություն ու կամք, իսկ դպրոցները պետք է աշխատակցեն 

նրանց հետ, որպեսզի դպրոցն ու ընտանիքը ունենան միանման սպասումներ ու օժանդակեն 

ուսման գործընթացին: Դրոցները, որոնցում ծնողների ընդգրկվածության արդյունավետ 

ծրագրեր գոյություն ունեն, ստանում են բազմաթիվ դրական արդյունքներ, ինչպիսիք են.   

 Հաճախության բարելավում 

  Բարձր առաջադիմություն 

  Աշակերտների լավ վարք 

  Ծնողների վստահության բարձրացում դպրոցի ու ուսմոն նկատմամբ 
 

Աշակերտներին օգնում ու մոտիվացնում են սովորել այնպիսի միջավայրում, որտեղ ծնողներին.  

 

  Ընդունում են ընկերաբար, հարգում ու գնահատում 

  Համարվում են գործընկեր երեխաների ուսման ու զարգացման գործում 

 Տալիս են բազմաթիվ հնարավորություններ ընդգրկվելու դպրոցի գործունեությանը 

 Դպրոցը տալիս է օգտակար տեղեկատվություն, ինչը նպաստում է նրանց  

ընդգրկվածությանը և ծնողի դերի կարևորությոանը: 

 

Օգտագործվող գրականության ցանկ 
 

1) Պետրովսկի Ա.Վ.,Երեխաները և ընտանեկան դաստիարակության տակտիկան.- Երևան, Լույս 

1983  

2) Նալչաջյան Ա., Մկրտչյան Ս., Ընտանիքի հոգեբանություն: Զանգակ-97,2001 

<<Ընտանիք>>ինստիտուտի հետազոտություն-Երևան, 2006:  

3) Խոջոյան Լ. ընտանիք-դպրոց համագործակցություն, նախաշավիղ, 2017, N1 ,էջ 56-61,  

4) Սարոյան Վ. մեծահասակների հետ համագործակցությունը որպես ապագա դպրցականի 

անձի ձևավորման պայման, նախաշավիղ, N 2, 2010 , էջ26-32  

5) Ջանիկյան Ս. դպրոցի- ընտանիքի սոցիալական համագործակցության ժամանակակից 

խնդիրները կրտսեր դպրոցականների գործընթացում, նախաշավիղ, N 7 , 2010 , էջ 46-51  

6) Հակոբյան Գ. Հ., Մանկավարժական հետազոտությունների մեթոդաբանություն, Երևան: 

Արտագրես, 2011  

7) Ասատրյան Զ., Տարրական կրթության մանկավարժություն, ուսումնամեթոդական ձեռնարկ 

(դասախոսությունների ժողովածու), Եր.,  

 

«Տիգրան Մեծ», 2017. – 160 էջ:  

8) ՍիմոնյանՑ.Ռ., Հայմանկավարժականմտքիպատմություն, Երևան, 2004:  

 

 

пособие с электронным приложением (Сост. Е. С. Галажина), М., Планета, 2011г.  

9) Селевко Г. К. Современные образовательные технологии. Учебное пособие.  

10) Москва: Народное образование, 1998, 256 с.  

 

 

Համացանցային կայքեր 
 

1. https://hy.wikipedia.org/  

2. http://www.usum.org 

5. http://tert.nla.am  

 

Հավելված 
 

Սոցիոլոգիական հարցման համար նախատեսված հարցեր (Viber) 
 

1) Ի՞նչ ձևեր և մեթոդներ եք կիրառում ընտանիք-դպրոց 

համագործակցության  

գործում:  

 

2) Ի՞նչ խնդիրների եք բախվում ընտանիքների հետ համագործակցելիս:  

 

3) Ըստ Ձեզ ինչպե՞ս է ազդում ուսուցիչ-ծնող կապը կրտսեր դպրոցականի  

դաստիարակության վրա: 

  

4) Որո՞նք են ուսուցիչ-ծնող համագործակցության համար կարևոր 

գործոնները:  

 

 


